
IKUTI KAMI DI 

APABILA beliau ditempatkan di Pusat 
Wanita dan Gadis Persatuan Taman Penga-
jian Islam Singapura (Pertapis) atau PCWG, 
Nur (bukan nama sebenar) kerap melarikan 
diri dari pusat itu, ponteng sekolah dan tidak 
mempedulikan orang di kelilingnya.

Namun, beliau menemui sinar harapan 
apabila pusat itu membantunya mencari pelu-
ang  untuk  bekerja  sambil  belajar  dalam 
bidang yang beliau minati.

Hasilnya, Nur bukan sahaja menjadi lebih 
berdaya tahan.

Malah menurut salah seorang pegawai kes 
di PCWG itu, Cik Sarah Sulaiman, kesan 
positif turut dilihat dalam hubungan antara 
gadis itu dengan ibunya yang jarang beliau te-
mui sebelum itu.

Ini merupakan antara kes yang perlu di-
tangani Cik Sarah, 24 tahun, yang masih ba-
ru dalam sektor perkhidmatan sosial.

Sebelum ini, lulusan Politeknik Republic 
(RP)  dalam bidang reka  bentuk itu  ber-
khidmat dengan pejabat tranformasi korpo-
rat di Penguasa Pengangkutan Darat (LTA).

Namun dengan pengalaman lalu dalam 
kerjaya yang diceburinya sebelum ini serta 

kemahiran dan pengetahuan yang dipelajari-
nya menerusi Program Penukaran Profesio-
nal bagi Pekerja Sosial (PCP SW), beliau 
dapat menyumbang kepada usaha mengatasi 
masalah sosial  dalam masyarakat  dengan 
berkesan.

Seorang lagi pegawai kes dan penyelaras 
program yang menyertai PCWG di bawah 
PCP SW pada Julai 2017 ialah Cik Siti Nur-
baiyah Abdul Satta, 33 tahun, yang ber-
khidmat sebagai guru sekolah menengah se-
lama lapan tahun sebelum ini.

Antara mata pelajaran  yang diajarnya 
dahulu termasuk Makanan dan Zat (Food 
and Nutrition) serta Elemen Kemahiran Per-
niagaan.

Oleh itu, tidak hairanlah jika Cik Siti Nur-
baiyah  terdorong  memperkenal  program  
membuat kek dan biskut kepada penghuni 
PCWG pada Oktober lalu – program yang tu-
rut mendapat sambutan menggalakkan dari-
pada penghuni.

Bagi Cik Sarah dan Cik Siti Nurbaiyah, 
mereka terdorong menyertai sektor perkhid-
matan sosial kerana mereka ingin membantu 
belia berisiko dan berbakti kepada
masyarakat.

Cik Siti Nurbaiyah juga pernah menjalani 
kursus kaunseling semasa berkhidmat se-
bagai guru sebelum ini.

“Dalam menjalankan tugas ini, saya perlu 
menangani belia daripada pelbagai latar bela-
kang dan  mereka  mempunyai  keperluan  
yang berbeza. Setiap hari, saya pelajari se-
suatu yang baru.

“Dan saya juga gembira kalau saya dapat
bantu memperbaiki hubungan antara ibu ba-
pa dan anak misalnya,” katanya.

Meskipun  akur  tugas  dalam  sektor  
perkhidmatan sosial ini mencabar, Cik Sarah 
berkata beliau mendapat sokongan kukuh 
daripada rakan kerjanya dan pihak penguru-
san di tempat kerja.

“Bagi saya, PCP SW ini bukan sekadar 
program perkhidmatan sosial tetapi ia juga 
mempunyai unsur latihan di tempat kerja 
dan ini memberi kami peluang untuk terus 
menggunakan apa  yang  dipelajari  sambil  
mempelajari  kemahiran  dan  pengetahuan 
baru,” ujarnya.

Kedua-dua Cik Sarah dan Cik Siti Nur-
baiyah bakal selesai program itu tahun ini 
dan akan bergelar pekerja sosial selepas itu.

SETELAH lapan tahun membina 
kerjaya  dalam  bidang  perbankan  
dan khidmat awam, beliau meng-
ambil  langkah  berani  menceburi  
bidang yang luar daripada zon sele-
sanya.

Cik Norfazillah Shariff, 30 tahun, 
merebut peluang menyertai Program 
Pertukaran Karyawan bagi Pekerja 
Sosial (PCP SW) pada Julai 2017.

Program yang bermodelkan kerja 
sambil belajar itu menyokong indi-
vidu berkerjaya memperoleh penge-
tahuan dan kemahiran yang diperlu-
kan untuk menjadi  pekerja sosial  
yang berkelayakan. 

Pegawai kes di Rumah Kanak- 
Kanak Pertapis ini antara empat pe-
kerja sosial Pertapis yang pertama 
menjalani program tersebut. 

“Kerja saya di bank dulu jarang 
ada interaksi bersama orang lain.

“Saya mahukan interaksi sesama 
orang lain supaya dapat dekati mere-
ka yang memerlukan,” kata Cik Nor-
fazillah, yang mempunyai Diploma 
Lepasan Ijazah dalam Kerja Sosial 
dari Universiti Sains Kemasyaraka-
tan Singapura (SUSS).

Keinginan untuk membantu itu 
timbul sekitar 2014 apabila beliau 
mengambil  bahagian  dalam  kerja  
amal bersama syarikatnya, Standard 
Chartered Bank. 

Acara  amal  itu  memberikan  
barangan terpakai secara percuma 
kepada keluarga berpendapatan
rendah. 

“Bukan kerana saya dapat tolong 
warga tua dan kanak-kanak dari pel-
bagai latar belakang yang berikan 
saya kepuasan tapi sebab saya dapat 
berbual bersama mereka,” kata wani-
ta yang belum mendirikan rumah 
tangga itu. 

Bahkan hubungan yang Cik Nor-
fazillah  bina  dalam  jangka  masa  
yang singkat itu adalah motivasi un-

tuknya menjurus ke bidang kerja so-
sial.

Di Rumah Kanak-Kanak Pertapis, 
beliau berperanan sebagai orang ten-
gah mengendalikan kes kanak-kanak 
yang didera atau terpinggir. 

Tugasnya adalah untuk mendapat-
kan bantuan dari agensi pemerintah 
agar kanak-kanak itu dapat merasai 
kehidupan yang lebih baik, kata be-
liau. 

Setelah setahun lebih berkhidmat 
di sana, Cik Norfazillah akur peker-
jaan itu tidak semudah yang beliau 
jangkakan. 

Menyifatkan dirinya sebagai se-
orang yang ‘introvert’, beliau harus 
keluar dari zon selesanya untuk ber-
hubungan  dengan  kanak-kanak  
yang  berusia  empat  hingga  18  
tahun. 

Namun, modul di PCP SW 
telah mempersiapkan beliau 
secukupnya untuk menempu-
hi detik-detik sukar sepanjang 
menjalankan tugasnya. 

Cik Norfazillah mengongsi pen-
galaman mencabar semasa di ru-
mah itu.

“Ada  seorang  budak  perem-
puan yang memang susah untuk 
saya berinteraksi.

“Sepanjang enam bulan,  kami 
hanya cakap ‘hi’ dan ‘bye’ sahaja ta-
pi satu hari tu dia kata ‘saya jumpa 
kakak  esok’...  saya  sangat  ter-
sentuh,” tambahnya lagi.

MEREKA mempunyai pengalaman 
dalam  bidang  yang  berbeza  dan  
dilengkapi dengan pelbagai kemahiran.

Namun dek terdorong minat yang 
sama – iaitu untuk berbakti kepada 
masyarakat – mereka mengambil ke-
putusan mengikuti Program Penukaran 
Profesional bagi Pekerja Sosial (PCP 
SW) bagi menyertai sektor perkhidma-
tan sosial.

Mereka turut menyertai Persatuan 
Taman Pengajian Islam Singapura (Per-
tapis) di bawah PCP SW sejak Julai 
2017 untuk berkhidmat  sebagai  pe-
gawai kes.

Selepas selesai menjalani program 
itu tahun ini, mereka bakal bergelar pe-
kerja sosial dan akan menjadi kumpu-
lan pekerja sosial pertama Pertapis.

Mengalu-alukan bakat baru dalam 
badan Melayu/Islam itu, Pengarah Ek-
sekutif Pertapis, Encik Abdul Wahab 
Hussein, berkata PCP SW merupakan 
satu wadah yang baik kerana program 
itu bantu membangunkan pekerja so-
sial yang dapat berkhidmat dalam per-
tubuhan seperti Pertapis.

Dengan pengalaman mereka yang 
berbeza, Encik Abdul Wahab berkata 
mereka juga membawa perspektif yang 
baru kepada Pertapis.

“Mereka baru sahaja menyertai ka-
mi, jadi kami belum dapat melihat pe-
rubahan  besar  tetapi  saya  nampak  
mereka sudah mula memperkenal pro-
gram dan sebagainya.

“Tentunya  kami  dapat  melihat  
bagaimana mereka menambah nilai ke-
pada pertubuhan kami. Dengan minat 
dan  kepakaran  mereka,  saya  yakin  
mereka  juga  dapat  mendorong  dan  
membantu benefisiari kami,” ujarnya.

Tambahnya, Pertapis tidak mempun-
yai pekerja sosial sekarang ini namun 
beliau berharap dapat membina satu pa-
sukan pekerja sosial berdaftar dengan 
empat peserta PCP SW yang menyertai 
badan itu sebagai permulaan.

Sebelum ini, Pertapis hanya mem-
punyai  pegawai  atau  pengurus  kes  
yang antara lain mempunyai kelayakan 
dalam bidang psikologi dan kaunseling.

Encik Abdul Wahab berkata tiga ka-
kitangan Pertapis yang mempunyai ke-
lulusan dalam bidang lain seperti kaun-
seling dan psikologi juga kini sedang 
mengikuti PCP SW kerana mereka ber-
minat untuk berkhidmat sebagai peker-
ja sosial.

“Khidmat pekerja sosial ini diper-
lukan supaya kami juga dapat memper-
tingkat badan kami.

“Selain  itu,  kehadiran  mereka
dalam badan kami juga dapat men-
ingkatkan ibu bapa yang anak mereka 
merupakan penghuni di rumah kebaji-
kan kami, masyarakat serta badan kor-
porat yang memberi tajaan,” ujarnya.

Agensi  Tenaga  Kerja  Singapura  
(WSG)  bekerjasama  dengan  Majlis  
Khidmat  Sosial  Kebangsaan  (NCSS)  
dan Universiti Sains Kemasyarakatan 
Singapura (SUSS) untuk menawarkan 
PCP SW bagi menyokong karyawan 
pertengahan kerjaya yang ingin menim-
ba ilmu dan kemahiran yang diperlu-
kan untuk berkhidmat sebagai pekerja 
sosial.

Mereka yang berjaya mengikuti pro-
gram itu boleh berkhidmat sebagai pe-
kerja sosial atau pekerja sosial peruba-
tan di pelbagai pertubuhan termasuk 
hospital,  pusat  khidmat  keluarga,
sekolah pendidikan khas, pusat belia 
dan rumah kebajikan.

Selepas selesai menjalani program 
itu juga, peserta akan mendapat pen-
tauliahan daripada Persatuan Pekerja 
Sosial Singapura (SASW) sebagai pe-
kerja sosial.

Pemohon harus dipilih oleh majikan 
yang  menyertai  program  itu  untuk  
mengikuti PCP SW.

Sepanjang program pula,  mereka 
boleh meraih pengalaman bererti bela-
jar di bilik darjah sambil menjalani sesi 
praktikum di tempat kerja.

Pengalaman kerjaya lalu banyak 
bantu huraikan kes-kes mencabar

Rela tinggalkan kerjaya 
dalam perbankan...

Kumpulan 
pertama 

pekerja sosial 
perkasa 
Pertapis

INGIN INTERAKSI DENGAN GOLONGAN 
YANG MEMERLUKAN: Meskipun harus 
keluar daripada zon selesanya, 
Cik Norfazillah (kanan) gembira dapat 
menghulurkan bantuan sepanjang 
menjalankan tugasnya di Rumah 
Kanak-Kanak Pertapis.

Individu di pertengahan kerjaya mereka yang ingin 
mendalami bidang kerja sosial kini boleh menyertai 
Program Pertukaran Karyawan bagi Pekerja Sosial 

(PCP SW). Program kerjasama Tenaga Kerja Singapura 
(WSG), Majlis Khidmat Sosial Kebangsaan (NCSS) dan 
Universiti Sains Kemasyarakatan Singapura (SUSS) ini 
menyokong golongan itu memperolehi pengetahuan dan 
kemahiran menjadi pekerja sosial berkelayakan. Pertapis 
antara penerima manfaat PCP SW yang menempatkan 

peserta program ini di rumah-rumahnya.
ERVINA MOHD JAMIL (ervinamj@sph.com.sg) dan 

ZULAIQAH ABDUL RAHIM (zulabr@sph.com.g) menemubual 
pengarah eksekutif Pertapis Encik Abdul Wahab Hussein 
dan tiga pekerja sosialnya untuk mengongsi pengalaman 

mereka sejauh ini. 

INGIN BANTU MASYARAKAT: Cik Siti Nurbaiyah (kiri) dan Cik Sarah terdorong menukar kerjaya dan menyertai sektor perkhidmatan sosial kerana terdorong 
mahu berbakti kepada masyarakat. 

INGIN TINGKATKAN PERTUBUHAN: Encik Abdul Wahab (atas) ingin membina sebuah 
pasukan pekerja sosial dalam Pertapis untuk meningkatkan badan itu serta khidmat yang 
ditawarkannya. – Foto-foto BH oleh TIMOTHY DAVID

Pengarah Eksekutif Pertapis alu-alu 
kehadiran ‘kumpulan baru’ ini 
yang bawa perspektif baru 

